
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.08.06 – “Gʻildirakli va gusenisali mashinalar va ularni ishlatish” 

(texnika fanlari)
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Bakirov Lutfillo Yuldoshaliyevich

Farida Nishanova

Annotatsiya. Ushbu maqolada globallashuv sharoitida tijorat banklarining likvidliligini ta’minlash, ularning mamlakat ijti-
moiy-iqtisodiy rivojlanishidagi rolini oshirish hamda milliy iqtisodiyotda to‘lovlar uzluksizligini ta’minlash masalalari ilmiy 
jihatdan yoritilgan. Shuningdek, bank likvidliligini samarali boshqarish, kredit risklarini kamaytirish, majburiy zaxira siyo-
satini takomillashtirish hamda zamonaviy bank xizmatlari va mobil ilovalar imkoniyatlaridan foydalanish bo‘yicha ilm-
iy-amaliy takliflar ishlab chiqilgan.

Kalit so‘zlar: kredit, transformatsiya, monetar yondashuv, bank xizmati, mobil ilovalar, bank segmenti, Markaziy bank, 
kredit riski, majburiy zaxira siyosati.

Аннотация. В данной статье научно освещены вопросы обеспечения ликвидности коммерческих банков в 
условиях глобализации, повышения их роли в социально-экономическом развитии страны, а также обеспечения 
непрерывности платежей в национальной экономике. Кроме того, разработаны научно-практические предложения 
по эффективному управлению банковской ликвидностью, снижению кредитных рисков, совершенствованию 
политики обязательных резервов, а также использованию возможностей современных банковских услуг и 
мобильных приложений.

Ключевые слова: кредит, трансформация, монетарный подход, банковская услуга, мобильные приложения, 
банковский сегмент, Центральный банк, кредитный риск, политика обязательных резервов.

Abstract. This article examines the issues of ensuring the liquidity of commercial banks in the context of globalization, 
enhancing their role in the socio-economic development of the country, and maintaining the continuity of payments in the 
national economy. In addition, scientific and practical proposals have been developed for the effective management of 
bank liquidity, reduction of credit risks, improvement of the required reserve policy, and the use of modern banking ser-
vices and mobile applications.

Keywords: credit, transformation, monetary approach, banking service, mobile applications, banking segment, Central 
Bank, credit risk, required reserve policy.

 

K I R I S H
Bugungi kunda jahon iqtisodiyotida yuz berayotgan tarkibiy o‘zgarishlar va iqtisodiy o‘sish sur’atlarining 

nisbatan sekinlashuvi tijorat banklari faoliyatida likvidlilikni samarali boshqarish masalasining dolzarbligini 
yanada oshirmoqda. Bank mijozlarining iqtisodiy va moliyaviy holatidagi o‘zgarishlar, moliya bozorlaridagi 
raqobat muhitining kuchayishi hamda kredit portfellarini sifat jihatidan takomillashtirish zarurati banklardan 
barqaror va puxta o‘ylangan likvidlik siyosatini yuritishni talab etmoqda. Shu bilan birga, raqamli transformatsiya 
va yashil iqtisodiyot yo‘nalishlarining jadal rivojlanishi tijorat banklari oldida yangi imkoniyatlar yaratib, ularning 
moliyaviy barqarorligi va resurslardan samarali foydalanish salohiyatini oshirishga xizmat qilmoqda. Davlat 
tomonidan amalga oshirilayotgan qo‘llab-quvvatlovchi chora-tadbirlar esa tijorat banklarining likvidlilik 
pozitsiyasini mustahkamlash, bank tizimiga bo‘lgan ishonchni yanada oshirish hamda milliy moliya tizimining 
barqaror rivojlanishini ta’minlashda muhim ahamiyat kasb etmoqda.

Bundan ko‘rinadiki, jahon miqyosida tijorat banklari likvidliligini optimallashtirishning ahamiyati tobora ortib 
bormoqda. Global raqobat kuchayib, moliyaviy barqarorlikni ta’minlash zarurati ortib borayotgan sharoitda 
tijorat banklari likvidliligini optimallashtirish yo‘llarini tadqiq etishga qaratilgan ilmiy izlanishlar doirasi ham 
kengaymoqda. Xususan, tijorat banklari likvidliligini boshqarish masalasini strategik menejment tizimi doirasida 
ko‘rib chiqish, bank menejmentida likvidlilikni optimallashtirishning zamonaviy yondashuvlarini ishlab chiqish, 
aksiyadorlar manfaatlarini bank qiymatining uzoq muddatli va barqaror o‘sishi bilan uzviy bog‘lash, bank 
kengashining likvidlilikni optimallashtirishga doir oqilona siyosatini shakllantirish hamda aktivlar va passivlarni 
boshqarishda likvidlilik va foydalilik ko‘rsatkichlari o‘rtasidagi maqbul nisbatni ta’minlash mazkur yo‘nalishdagi 

ilmiy tadqiqotlarning ustuvor masalalaridan hisoblanadi.
 

M A V Z U G A  O I D  A D A B I Y O T L A R  S H A R H I
Tijorat banklari likvidliligi va ularning to‘lovga layoqatliligini ta’minlash masalalariga iqtisodchi olimlar 

hamda mutaxassislar tomonidan keng e’tibor qaratib kelinmoqda. Xususan, bank likvidliligini optimallashtirish 
muammosini hal etish “likvidlik”, “to‘lov qobiliyati”, “likvidlik riski” tushunchalarining iqtisodiy mohiyati, ularning 
funksional xususiyatlari, likvidlikni boshqarish vazifalari, bank likvidliligiga ta’sir etuvchi omillar majmuasi hamda 
likvidlikni boshqarish usullari bilan bevosita bog‘liqdir. Mazkur nazariy jihatlar mahalliy va xorijiy olimlarning 
qator ilmiy ishlarida atroflicha o‘rganilgan.

Taniqli iqtisodchi olim Zaxarovning fikricha, likvidlilik tijorat banklari uchun depozitlarning o‘z vaqtida 
qaytarilishini ta’minlash va kreditga bo‘lgan talabni qondirishga tayyor turish nuqtayi nazaridan muhim 
ahamiyat kasb etadi. Ayni paytda, kutilmagan pul oqimlari bilan bog‘liq o‘zgarishlar bank likvidliligiga muayyan 
tahdid tug‘dirishi mumkin. Lavrushin esa tijorat banklari likvidliligini ularning moliyaviy turg‘unligi va barqarorligi 
bilan uzviy bog‘liq holda izohlaydi. Uning ta’kidlashicha, bank likvidliligi bankning yetarli darajadagi kapitalga 
ega bo‘lishi, aktiv va passiv mablag‘larning qulay joylashtirilishi hamda ularning muddatlar bo‘yicha mutanosib 
shakllantirilishi orqali namoyon bo‘ladi. Leonard likvidlilikni bank faoliyatining barqarorligini ta’minlovchi muhim 
mexanizm sifatida tavsiflaydi. Uning fikricha, likvidlilikni samarali boshqarish bankni turli shok holatlaridan 
himoya qiladi va uning moliya bozoridagi nufuzini saqlab qolishga xizmat qiladi. Sara Yasar esa likvidlilikni 
bank risk-menejmenti bilan uzviy bog‘liq holda tahlil qiladi. U likvidlilik yetishmovchiligi ko‘p hollarda aktivlar 
muddatidagi nomutanosiblik va aktivlar sifatining pasayishi natijasida yuzaga kelishini ta’kidlaydi.

Tijorat banklari likvidliligini boshqarish masalalari xorijlik iqtisodchi olimlardan Zaxarov, Ivanov, Lavrushin, 
Larionova, Levina, Tenlar, Samoylov, Peter S.Rose, Joseph F.Sinkey, Roger Miller, David D.VanHoose, Frank 
E.Johnson, Leonard Matz, Steven Frost, Harm, Timothy W.Koch, Philippe Jorion, Sara Yasar hamda George 
Kladakislarning ilmiy tadqiqotlarida keng yoritilgan.

Bank likvidliligini ta’minlashning zamonaviy yondashuvlari o‘zbekistonlik iqtisodchi olimlardan Abdullayeva, 
Berdiyarov, Izbosarov, Omonov, Sattorov, Gadoyev va Abdullayevning ilmiy ishlarida ham o‘z aksini topgan. 
Mazkur tadqiqotlarda tijorat banklari likvidliligini boshqarishning ayrim nazariy va amaliy jihatlari ilmiy asosda 
o‘rganilgan.

 

T A D Q I Q O T  M E T O D O L O G I YA S I
Mazkur tadqiqotda tijorat banklari likvidliligini ta’minlash masalalarini o‘rganishda tizimli yondashuv, 

qiyosiy tahlil, statistik tahlil, dinamik tahlil, ilmiy abstraksiyalash va monografik kuzatuv usullaridan 
foydalanildi. Tadqiqotning nazariy asosini bank likvidliligi, likvidlik riski, aktiv va passivlarni boshqarish hamda 
makroprudensial tartibga solishga oid mahalliy va xorijiy olimlarning ilmiy ishlari tashkil etdi.

Tahlil jarayonida 2021–2025-yillar davomida O‘zbekiston bank tizimining likvidlilik ko‘rsatkichlari, jumladan, 
likvidlilikni qoplash me’yori koeffitsiyenti (LCR), sof barqaror moliyalashtirish me’yori koeffitsiyenti (NSFR), 
yuqori likvidli aktivlarning jami aktivlardagi ulushi hamda tizimli xatarlarni baholashga oid ko‘rsatkichlar o‘rganildi. 
Statistik ma’lumotlar O‘zbekiston Respublikasi Markaziy bankining moliyaviy barqarorlikka oid hisobotlari va 
rasmiy axborotlari asosida shakllantirildi. Olingan natijalar bank tizimining likvidlilik holatini baholash, mavjud 
tendensiyalarni aniqlash va likvidlilikni boshqarish bo‘yicha ilmiy-amaliy takliflar ishlab chiqishga xizmat qildi.

T A H L I L  V A  N A T I J A L A R
Global iqtisodiy va moliyaviy jarayonlardagi joriy tendensiyalar natijasida moliyaviy barqarorlik bilan bog‘liq 

transmilliy risklarning kuchayib borishi, shuningdek, o‘tgan davrlarda kuzatilgan global moliyaviy inqirozlar 
markaziy banklar oldiga makroprudensial siyosatni takomillashtirish vazifasini qo‘ymoqda. Jahon miqyosida 
banklararo likvidlik oqimlarini tartibga solish, tizimli ahamiyatga ega banklarning xavf darajasini baholash 
hamda xatarlarni oldindan aniqlash bo‘yicha yondashuvlar va chora-tadbirlar takomillashtirilmoqda. Bu esa, o‘z 
navbatida, bank tizimidagi turli risklarni aniqlash va ularning o‘zaro ta’sirini baholash, xususan, makroiqtisodiy 
risklarning banklar faoliyatiga ta’sirini chuqur o‘rganish tadqiqotlarning asosiy yo‘nalishlaridan biri bo‘lishi 
lozimligini taqozo etadi. Shu jumladan, ilg‘or texnologiyalarning bank tizimiga kirib kelishi, raqamli bank 
xizmatlari turlari va ko‘lami kengayib borishi sharoitida Markaziy bank tomonidan raqamli moliya ekotizimi bilan 
bog‘liq xavflarni aniqlash va boshqarish bo‘yicha ilmiy-amaliy tavsiyalar ishlab chiqilishi muhim ahamiyatga 
ega. Tadqiqotlarda prudensial normalarga oid ko‘rsatkichlarni boshqarish, xatarli vaziyatlarda banklarning 
kapital va likvidlik talablarini moslashuvchan tartibga solish orqali moliyaviy barqarorlikni saqlash masalalariga 

alohida e’tibor qaratiladi.
Jahon miqyosida moliya bozori yangi biznes modellari va raqamli texnologiyalarning paydo bo‘lishi natijasida 

tarkibiy o‘zgarishlarni boshdan kechirmoqda. Raqamli bank xizmatlari zamonaviy moliya tizimida muhim 
o‘rin egallab, mijozlarga qulay va tezkor moliyaviy xizmatlar ko‘rsatishda sifat jihatidan yangi imkoniyatlarni 
yuzaga keltirmoqda. Ushbu xizmatlar nafaqat mijozlarning moliyaviy xizmatlar bilan qamrab olinishi darajasini 
oshirishga, balki banklarning operatsion samaradorligi va aholining moliyaviy savodxonligini yuksaltirishga 
ham xizmat qilmoqda. Raqamli bank xizmatlari mijozlarga istalgan vaqtda va istalgan joyda xizmatlardan 
foydalanish imkoniyatini taqdim etadi. Xususan, internet va mobil qurilmalar yordamida bank hisobvaraqlarini 
boshqarish, to‘lovlarni amalga oshirish hamda kredit olish jarayonlari sezilarli darajada soddalashtirilmoqda 
(Markaziy bank, 2025).

2025-yil 1-iyul holatiga ko‘ra, bank tizimida likvidlilik ko‘rsatkichlari ijobiy o‘sish tendensiyasini namoyon 
etgan. Xususan, tizimli ahamiyatga molik banklar bo‘yicha likvidlilikni qoplash me’yori koeffitsiyenti (LCR) yillik 
hisobda 28 foiz punktga oshib, 172 foizni tashkil etgan. Bu esa mazkur banklarda qisqa muddatli majburiyatlarni 
qoplash imkoniyatlari mustahkamlanib borayotganini ko‘rsatadi. Bank tizimi hamda tizimli ahamiyatga molik 
banklar bo‘yicha sof barqaror moliyalashtirish me’yori koeffitsiyentlari (NSFR) banklarning barqaror resurs 
bazasini shakllantirishga qaratilgan moliyaviy siyosati izchil davom etayotganidan dalolat beradi. Shuningdek, 
yuqori likvidli aktivlarning jami aktivlarga nisbati 18 foizni tashkil etib, 2024-yilning mos davriga nisbatan 4 foiz 
bandga oshgani bank tizimining likvidlik salohiyati ortib borayotganini ifodalaydi. Bunda kassadagi naqd pullar 
va boshqa to‘lov hujjatlari, shuningdek, banklarning Markaziy bankdagi mablag‘lari mos ravishda yillik hisobda 
30 foiz va 51 foizga ko‘paygani yuqori likvidli aktivlar hajmining oshishida muhim omil bo‘lgan. Jismoniy va 
yuridik shaxslarga ajratilgan kreditlar hajmining YAIMga nisbati mos ravishda 12 foiz va 24 foizni tashkil etgani 
banklarning iqtisodiyot tarmoqlari hamda aholining moliyaviy ehtiyojlarini qo‘llab-quvvatlashdagi faol ishtirokini 
ko‘rsatadi. Chakana kreditlar jami bank kreditlarining 34 foizini tashkil etib, 2024-yilning mos davriga nisbatan 
2 foiz bandga oshgani aholining bank xizmatlaridan foydalanish imkoniyatlari kengayib borayotganidan dalolat 
beradi.

Global miqyosda kuzatilayotgan geosiyosiy keskinliklar hamda O‘zbekiston moliya sektorida bank 
tizimi salmog‘ining yuqoriligi banklarning tizimli xatarlarga bardoshliligini baholash dolzarbligini oshirmoqda. 
Banklarning buxgalteriya balansidagi statistik ma’lumotlarga asoslangan tahlil, odatda, retrospektiv xususiyatga 
ega bo‘lib, iqtisodiy shoklar sharoitida yuzaga keladigan tizimli xatarlarni to‘liq yoritib bera olmasligi mumkin. 
Tizimli shartli talablar tahlili (Contingent Claims Analysis, CCA) esa banklarning balans va bozor ma’lumotlaridan 
foydalangan holda har bir bankning defolt ehtimolligi, kutilayotgan yo‘qotishlari hamda ushbu yo‘qotishlar 
asosida bank tizimining umumiy zaifliklarini baholash imkonini beradi.

Tizimli CCA modeli nafaqat alohida banklarning xatarlari yig‘indisini, balki ular o‘rtasidagi o‘zaro bog‘liqlik 
natijasida yuzaga kelishi mumkin bo‘lgan qo‘shimcha tizimli xatarlarni ham inobatga oladi. Natijada butun moliya 
tizimining xatar darajasi individual xatarlar yig‘indisidan yuqori bo‘lishi mumkin. Ushbu model bank aktivlari 
bo‘yicha individual kutilayotgan yo‘qotishlarni umumlashtirishga xizmat qiladi. Bunda ekstremal qiymatlar 
nazariyasining (Extreme Value Theory, EVT) statistik usulidan foydalangan holda moliyaviy stress sharoitida 
bir nechta bankning bir vaqtning o‘zida inqirozga uchrash ehtimoli bilan bog‘liq yo‘qotishlar aniqlanadi.

O‘zbekiston bank tizimi uchun qo‘llanilgan CCA modeli natijalariga ko‘ra, tanlab olingan uchta tizimli 
ahamiyatga molik bank bo‘yicha defoltgacha bo‘lgan masofaning (Distance-to-Default) yaxshilanishi banklarda 
defolt ehtimolligining pasayishida o‘z ifodasini topgan. Xususan, tahlil qilingan banklar bo‘yicha model orqali 
baholangan defolt ehtimolligining oddiy arifmetik o‘rtacha qiymati 2025-yilning I yarim yilligi yakuni bo‘yicha 34 
foizni tashkil etib, 2024-yil 1-iyul holatiga nisbatan 41 foiz bandga kamaygan  (1-rasm).

1-rasm. Tijorat banklarining likvidlilik ko‘rsatkichlari1.

2021-2025-yillar davomida bank tizimining likvidlilik ko‘rsatkichlari o‘zgaruvchan dinamikaga ega bo‘lgan. 
Yuqori likvidli aktivlar ulushi 14,2 foizdan 19,4 foizgacha oshgan bo‘lib, 2025-yilda 17,3 foizni tashkil etgan. LCR 
ko‘rsatkichi barcha davrlarda belgilangan me’yordan, ya’ni 100 foizdan yuqori bo‘lgan va 2021-yilda 224,5 foiz 
bilan eng yuqori darajaga yetgan. NSFR esa nisbatan barqaror shakllanib, 109,9-115,6 foiz oralig‘ida bo‘lgan. 
Mazkur likvidlilik ko‘rsatkichlari bank tizimida umumiy me’yorlarga muvofiq holat shakllanganini ko‘rsatadi. 
Shu bilan birga, ularning dinamikasidagi notekislik likvidlilikni yanada samarali va moslashuvchan boshqarish 
zaruratini yuzaga keltiradi.

Tahlil qilingan tizimli ahamiyatga molik banklar orasida aktivlarning baholangan qiymati va belgilangan 
xatar chegarasidan kelib chiqib aniqlangan defoltgacha bo‘lgan masofaning musbat shakllanishi natijasida 
defolt ehtimoli 50 foizdan past darajada shakllangan. Tanlab olingan tizimli ahamiyatga molik banklarda defolt 
ehtimolining sezilarli darajada pasayishi hisobiga ushbu banklar bo‘yicha umumiy kutilayotgan yo‘qotishlar 
miqdori 2025-yilning I yarim yilligi yakunida 2024-yilning mos davriga nisbatan 80 foizga qisqargan (2-rasm).

2-rasm. Bank tizimi aktivlari bo‘yicha stress holatidagi yo‘qotishlar ulushi2.

Moliya tizimida nobank moliya sektori hozircha nisbatan kichik ulushni tashkil etmoqda. 2025-yilning I 
yarim yilligida nobank moliya sektori aktivlarining YAIMdagi ulushi 1,8 foizni tashkil etib, 2024-yilning mos 
davriga nisbatan 0,3 foiz bandga oshgan. Nobank moliya sektorining eng katta qismini tashkil etuvchi 
sug‘urta sektorida daromadlilik ko‘rsatkichlarining pasayishiga qaramay, sug‘urta tashkilotlarining operatsion 
samaradorligi hamda sug‘urta xizmatlarining ommalashuv darajasi ortib bormoqda. Shuningdek, mikromoliya 

1	  Sattorova N. G‘. Tijorat banklari likvidliligini optimallashtirish yo‘llari: iqtisodiyot fanlari bo‘yicha falsafa doktori (PhD) dissertatsiyasi 
avtoreferati. – Toshkent, 2026. – B. 12.

2	  O‘zbekiston Respublikasi Markaziy banki ma’lumotlari asosida muallif ishlanmasi, 2025.

tashkilotlari aktivlarining o‘sishi ta’sirida kapital yetarlilik ko‘rsatkichi biroz pasaygan bo‘lsa-da, u minimal 
talab etilgan chegaradan yuqori darajada shakllangan. Bundan tashqari, ipotekani qayta moliyalashtirish 
tashkilotining daromadlilik darajasida ham ijobiy o‘zgarishlar kuzatilmoqda.

X U L O S A  V A  T A K L I F L A R
Xulosa qilib aytganda, tijorat banklarining likvidliligini ta’minlash masalalari kompleks va har tomonlama 

yondashuvni talab etadi. Tijorat banklarida likvidlilik darajasining pasayishi, avvalo, bankning mijozlarga kredit 
ajratish imkoniyatini cheklaydi hamda pul majburiyatlaridan kelib chiquvchi aktiv operatsiyalarni amalga oshirish 
salohiyatini kamaytiradi. Shu sababli faol aktiv siyosatni yuritish imkoniyatiga ega bo‘lmagan tijorat bankini 
to‘liq likvid bank sifatida baholash maqsadga muvofiq emas. Tahlillar shuni ko‘rsatadiki, likvidlilikni ta’minlashda 
banklararo kreditlardan foydalanishga haddan tashqari tayanish samarali yondashuv hisoblanmaydi, chunki 
bunday kreditlar hajmining ortishi foizli xarajatlarning sezilarli darajada ko‘payishiga, bu esa, o‘z navbatida, sof 
foizli marja darajasining pasayishiga olib kelishi mumkin.

Tijorat banklari likvidliligini samarali boshqarish muammosini bartaraf etish maqsadida bir qator strategik 
yo‘nalishlarni amalga oshirish maqsadga muvofiqdir. Jumladan, aktivlarni boshqarish orqali likvidlilikni 
ta’minlash, ya’ni likvid mablag‘larni aktivlar tarkibidan shakllantirish orqali moliyaviy barqarorlikni mustahkamlash; 
passivlarni boshqarish strategiyasini takomillashtirish, ya’ni likvidlikka bo‘lgan ehtiyojni qarz mablag‘lari va 
jalb qilingan resurslar hisobiga oqilona qondirish; shuningdek, aktiv va passivlarni muvofiqlashtirilgan tarzda 
boshqarish, ya’ni bank resurslari va majburiyatlari o‘rtasidagi mutanosiblikni saqlash orqali likvidlilikni barqaror 
darajada ta’minlash muhim ahamiyat kasb etadi. Bundan tashqari, tijorat banklari likvidliligini ta’minlashda 
Markaziy bank va tijorat banklari o‘rtasida, shuningdek, tijorat banklarining o‘zaro hamkorligi asosida valyuta 
svop operatsiyalarini amalga oshirish mexanizmlarini yanada rivojlantirish dolzarb hisoblanadi. Markaziy 
bank tomonidan likvidlilikni tartibga solishning ilg‘or vositasi sifatida banklar bilan o‘zaro svop kelishuvlarini 
kengaytirish bank tizimining barqarorligini mustahkamlashga xizmat qiladi.

